
PELO YA MOLETE WA MOLELO

(103)

Bosigo ke ne ke tsena le Morena Jesu moleteng wa molelo. Motshegare, molete wa molelo o ne o sa tsamae tlhaloganyong le matlhong a me. Ke ne ke leka go bolelela batho ka se ke neng ke se bona, fela ba se ntumele. Ke ne ke utlwa ke le mongwe, fela ka mohau wa Modimo ka kgona go tswelela pele. Tlotlo yotlhe ke ya Morena Jesu Keresete.

Bosigo jo bo latelang Morena Jesu le nna ra boela moleteng wa molelo. Re ne re tsamaya mo letlhakoreng la mpa ya molete wa molelo. Ke ne ke kgona go gopola dikarolo dingwe tsa teng ka gonne ke ne ke tlile ka fitlha koo pele. Ke fa e le dinama tse di bolang go tshwana le pele, monkgo wa go tshwana wa bosula, le moya o o seng phepa o o fisang o ne o ntse o le jalo, o tletse gotlhe. Ke simolola fela ke setse ke lapile mo go maswe.

Morena Jesu o ne a itse dikakanyo tsa me a re go nna, ‘‘ga ke kitla ke tsamaya ke go tlogela kgotsa ke go latlha. Ke a itse gore gore o lapile o kgobegile marapo, mme ke tla go matlafatsa.’’

(104)

Morena Jesu o ne a ntshwara, gone goo fela ka matlafala, ra bo ra tswelela ka go tsamaya. Kwa pele ga rona ke ne ka bona sengwe se sentsho se se tonna, go ka lekana le lebala la go tshameka bolo, e kete se ya godimo le ko tlase. Ka gopola gore ke ne ke boleletswe gore fa ke ‘‘pelo ya molete wa molelo.’’

Go ne go le dilo tse e keteng matsogo kgotsa dinaka tse dikgolo, di tswa mo pelong e ntsho e. Dilo tse di ne di tswa mo pelong go ya godimo go tswa ka molete wa molelo go tswela lefatsheng le go aparela lefatshe ka bophara. Ke ne ka ipotsa fa dinaka tse e le tse Beibele e buang ka tsone.

Go dikologa pelo e, mmu o ne o omile o le mosetlha. Sekgala sa go ka nna maoto a le masome a mararo (30) go ya ntlheng tsotlhe go dikologa pelo, mmu o ne o shele wa omelela go nna mmala o o bosetlha jwa tshipi e e rusitseng. Pelo e, e ne e le bontsho jo bo tseneletseng, bo tswakile le mmala o mongwe wa go tshwana le letlalo la noga. Nako le nako fa pelo e e betsa e ne e ntsha monkgo o o maswe. E ne e tsikinyega go tshwana le pelo ya nnete ebile e betsa go ya kwa godimo le kwa tlase. Marang a maatla a bosula a ne a tswa go yone.

Ka kgakgamalo ka leba pelo e, ke ipotsa gore mosola wa yone ke eng.
Morena Jesu a tlhalosa a re, ‘‘dikala tse, tse di tshwanang le methapo ya madi ya pelo, ke mathumbu a a phunyeletsang go ya lefatsheng go fitlha e tshololela bosula teng.

(105)

Tse ke dinaka tse Daniele a di boneng, di emetse magosi a bosula mo lefatsheng. Magosi a mangwe a setse a fetile, a mangwe a tlile go nna teng, mme a mangwe a bogosing gone jaanong. Magosi a bosula a tlile go nna teng, le yoo kgatlhanong le Keresete o tlile go busa mefuta ya batho ba ba ntsi, mafelo le dilo. Ba le bantsi ba tlile go retogela Modimo ba rapela sebata le setshwano sa sone. 
‘‘Go tswa dikaleng kgotsa dinaka tse ditona tse go tlile go tswa dikalana. Go tswa dikalaneng go tlile go tswa madimone, mewa ya bosula le mefuta ya dilo le maatla a bosula. Di tlile go romelwa lefatsheng ka ditaolo tsa ga satane go tla go dira ditiro tsa bosula tse dintsi-ntsi. Magosi a, le mewa ya bosula di tlile go obamela sebata, mme ba bantsi ba tlile go se sala morago go ya tatlhegong. Dilo tse di simolola gone mo pelong ya molete wa molelo.’’

A ke mafoko a Morena Jesu a a buileng go nna. O ntaetse go kwala mafoko a le go a tsenya bukeng, go a bolelela botlhe lefatsheng. Mafoko a a boammaaruri. Ditshenolo tse ke di filwe ke Morena Jesu Keresete gore botlhe ba kgone go itse le go tlhaloganya mekgwa ya ga satane le go itsetse pele maano a bosula a satane a batlang go a dirisa nako e e tlang. 

Morena Jesu a re, ‘‘ntshale morago.’’ Re ne ra tlhatlhoga ka mapalamelo go tsena ka kgoro e e neng e butswe pele ga rona, go tsena ka pelo. Go ne go le lefifi le le tseneletseng mo pelong. 

(106)

Ke ne ka utlwa medumo ya dikeledi le monkgo o o bosulasula gore e kete o tla nkgama ka go mpadisa go hema sentle. Se o ke neng ke se bona mo lefifing leo e ne ele Morena Jesu fela. Ka ne ka tsamaya ke bapile thata le ene. 

Ga ke santse ke lebile jalo, Morena Jesu a nyelela matlhong a me! Se ke neng ke sa batle le go se nagana se ne se diregile. Ke ne ke le mongwe mo pelong ya molete wa molelo. Letshogo la mala a masesane la ne la ntshwara. Letshogo le ne la tshwara mowa wa me, le loso la ntlaledisa. 
Ka ne ka kuela go Morena Jesu ka re, ‘‘O kae? O kae? Ao tlhe, a ko o bowe Morena! Ka bitsa ka bo ka bitsa, mme ga se ka ga nna ope yoo arabang. 

Ka utlwa modumo wa setshego, ga bo go tla madimone a mabedi a dikanyeditswe ke lesedi le le bokoa le le botala jwa tlae ya lee, ba mphamolaka ka matsogo. Ba bofa matsogo a me ka bonako ka dikeetane ba nkgogela go ya teng le go feta mo pelong. Ka goa leina la Morena Jesu, mme ka tlhoka karabo. Ka lela ka bo ka lwa ka maatla a me otlhe, mme ba nkgoga e kete ga go sepe se ke se dirang go ba sitisa go nkgoga. 
Ga re tsenelela go ya pele mo pelong e, ka utlwa matlhabi a a botlhoko ga go nna le mowa o mongwe o maatla o gotlha mmele wa me.

(107)

Ya nna e kete go gogiwa nama ya me go tswa go nna. Ka goa ka letshogo. 

Batshwari ba me ba ne ba nkgoga ba ntatlhela phaposi tshwarelong. Ga ba lotlela kgoro ka goa le go feta. Ba tshega ka makgakga ba re go nna, ‘‘ga go kitla go go nthusa sepe go lela. Fa nako ya gago e tla, re tlile go go isa pele ga morena wa rona. O tlile go iitumedisa ka go go bogisa.’’ 
Monkgo o o maswe wa pelo e, o ne o kubeditse o imetse mmele wa me. ‘‘Ke tletse eng fano? Molato o kae? Naare a ke a tsenwa ge? Mpulele! Mpulele!’’ ka lela ka goa go se nko e e tswang lemina. 

Morago ga nakwana ke le moo ka simolola go phopholetsa matlhakore a phaposi eo. E ne e le kgolokwe e le borethe e kete ke selo se se phelang. Tota e ne e phela, ka e ne ya simolola go tsikinyega. ‘‘O Morena wa me,’’ ka goa. ‘‘Go diregang? Morena Jesu, o kae?’’ Karabo ga utlwala fela modumo wa lentswe la me, ga le boela go nna. 
Letshogo- letshogo le le makatsang-le ne la tsena moweng wa me. Ka lemoga gore ke santlha e sale Morena Jesu a ntlogetse ke lemogang gore ke latlhegile kwa ntle ga tshepo epe. Ka lela ke bitsa Morena Jesu gape le gape. Ka utlwa lentswe le tswa lefifing le re go nna, ‘‘Ga go kitla go go thusa go bitsa Morena Jesu. Ga a yo fa.’’

(108)

Lebone le le bokoa la simolola go tlatsa lefelo le. Ya nna gone la ntlha ke bonang diphaposi tshwarelo tse dingwe-di ne di tshwana le ya me, di agetswe mo leboteng la pelo. Go ne go nale sengwe e kete bobi jwa segokgo fa pele ga rona, mme mo teng ga diphaposi go nale sengwe se se matamang e kete seretse, se elela ka dipphaposi tshwarelo. 

Ga utlwala lentswe la mosadi go tswa phaposing e e bapileng le ya me le re, ‘‘O latlhegile felong leno la pogisego. Ga go tsela kgotsa mokgwa wa go tswa mo.’’

Ke ne ke mo bonela thateng ka ntlha ya lebone le le bokoa leo. O ne a tsogile, go tshwana le nna, fela ba ba neng ba le mo diphaposing tse dingwe e ne e kete ba robetse kgotsa ba mo segateleding. ‘‘Ga go na tshepo epe,’’ a lela, ‘‘ga go na tshepo epe!’’

Ka welwa ke maikutlo a a tseneletseng a bodutu le go kgobega marapo. Mafoko a mosadi yo a ne a sa thuse e le ruri. A tswelela a re, ‘‘Re mo pelong ya molete wa molelo. Mo re a bogisiwa, fela e seng tse di makete go tshwana le dipogiso tsa fa o le dikarolong tse dingwe tsa molete wa molelo.’’ Ke ne ka tla go itemogela morago gore o ne a bua maaka fa a re moo dipogisego ga di gaise tsa dikarolo tse dingwe mo moleteng. 

A tswelela go bua a re, ‘‘nako tse dingwe, re a tle re isiwe fa pele ga satane, ene a iitumedise ka go re bogisa. Satane o rata go iphepa ka matlhabi a rona, mme o matlafala ke fa a utlwa dilelo tsa rona tsa tatlhego le tlhoafalo. Dibe tsa rona di dula di le matlhong a rona. Re a itse gore re itshekologile, ga re na bomodimo. 

(109)

Re itse gape le gore re kile ra bo re itse Morena Jesu, fela ra mo gana, ra retologela Modimo. Re ne re dira boithatelo jwa rona, re dira se se re itumedisang. Pele ga ke tla mo ke ne ke le mosadi yo o gwebang ka mmele. Ke ne ke tsaa banna le basadi ka tuela ya tshelete, ke bo ke bitsa se re neng re se dira ‘lorato’ Ke thubile ka senya malapa a le mantsi. Mo diphaposing tseno ke basadi ba ba neng ba ratana le basadi ba bangwe, banna ba ba neng ba ratana le banna ba bangwe, le batho ba ba neng ba sa tshepege ka lorato dikanong tsa bone tsa lenyalo ka go akafala.’’

Ka ne ka goela lefifing ka re, ‘‘mo ga se mo ke tshwanetseng ka bo ke le teng. Ke pholositswe. Ke wa Modimo. Ke ka ntlha ya eng ke le mo?’’ Fela ga se nne le karabo gope.

Madimone a bo a boa, ba bula kgoro ya phaposi tshwarelo ya me. A le mongwe o ne a nkgoga fa yo mongwe a nkgorometsa mo tselaneng e e magwata. Go tshwarwa ke madimone e ne e kete ke tshwerwe ka kgabo ya molelo mo letlalong. Ba ne ba nkutlwisa botlhoko. 

‘‘O Morena Jesu, o kae? Tswee tswee nthuse, Morena Jesu!’’ ka kuelela.

Ga na ga tsoga molelo o bogale fa pele ga me, fela wa fela pele o ka nkama. Jaanong e ne e kete nama ya me e gagolwa go tswa mmeleng. Matlhabi a a botlhoko go feta ka moo nka naganang a ne a nkaparela. Go ne go le botlhoko jo bo makatsang. Sengwe se se sa bonaleng ka matlho se ne se nkgalolaka nama, mme mewa ya bosula ka sebopego sa bomamathwane e ne e ntomakaka mmele gotlhe. 

(110)

 ‘‘Morena Jesu wa botlhokwa,’’ ka lela, ‘‘O kae? O tswee tswee, mpulele!’’

Ke ne ka gogiwa ka kgoromediwa go filtha re fitlha lebaleng le le bulegileng teng mo pelong ya molete wa molelo. Koo ka latlhelwa mo pele ga felo le le tshwanang le aletara, le le leswe. Mo godimo ga aletara go ne go nale buka e kgolo e butswe. Ke ne ka utlwa setshego sa bosula, ka lemoga ga ke robetse mo mmung fa pele ga satane. 
‘‘Aha, kgale ke go batla, mme kajeno o diatleng tsa me,’’ ga bua satane! 
Ka leka go ikgonyetsa mme fela ka lemoga ka bonako ga a sa bue le nna, a bua le mongwe mo pele ga me. Satane a tswelela go bua a re, ‘‘Ha-ha, jaanong ke kgona go go fedisa go tswa lefatsheng. E re ke bone gore ke kotlhao e feng e o tlileng go e bona.’’ A bula buka a tsamaisa monwana wa gaagwe go fologa ka matlhare a yone. Leina la mowa oo le ne la biletswa ko godimo, mme a bona kotlhao ya gaagwe.

‘‘Morena wa tlhwatlhwa,’’ ka lela, ‘‘a mme se ke se bonang ke nnete?’’

E ne e le nna yoo latelang, madimone a nkgoromeletsa godimo go palamela lebalana le le tlhatlhositsweng, ba mpateletsa go koba pele ga satane. Setshego sa gaagwe sa tlwaelo sa bosula se ne se utlwala go tswa go ene. ‘‘Ke kgale ke go emetse, bofelong ka bo ka go gapa,’’ a bua ka boitumelo jwa bo pelomaswe. ‘‘O lekile go ntshabela, fela o diatleng tsa me jaanong.’’

(111)

Letshogo le ke iseng ka nna le lona le nkaparela. Ke ne ke utlwa gape nama ya me e gagolwa gotswa mmeleng, le keetane e kgolo e bofelelwa go dikologa mmele wa me. Ke ne ka itsheba ga keetane e beiwa go nna. Ke ne ke tshwana le ba bangwe. Ke ne ke le mmele wa masapo o tletse masapo a batho ba ba suleng. Diboko di ne di nyeuma mo teng ga me, le molelo o ne wa simolola go tswa maotong  go fitlha godimo, ke apesitswe ke kgabo.

Ka lelela Moreneng gape ka re, ‘‘Oh Morena Jesu, go diragetse eng? O kae, Morena Jesu?’’

Ga a utlwa se, satane o ipolaisa ditshego a re, ‘‘ga go na Jesu mo, ke nna kgosi ya gago jaanong. O tlile go nna mo le nna ka bosakhutling. O wa me jaanong.’’

Ke ne ka aparelwa ke maikutlo a a seng monate. Ke ne ke sa utlwe go nna teng ga Modimo, ke sa utlwe lorato, kgotsa kagiso, kgotsa bofuthu. Fela ke ne ke kgona go utlwa ka go tsenelela, letshogo, letlhoo, matlhabi a a tseneletseng le kutlobotlhoko e e seng kana ka sepe. Ka ne ka kuela go Morena Jesu go mpholosa, fela ka tlhoka karabo.

Satane a re, ‘‘Ke nna morena wa gago jaanong,’’ fa a re jalo a tsholetsa matsogo a gaagwe go bitsa ledimone go tla go ene. Ka bonako ga fitlha mowa wa bosula o o maswe kwa godimonyana ko ke neng ke le teng, wa mphamola. O ne o nale mmele o mogolo ka sefatlhego sa go tshwana le sa mamathwane, maroo mo go nnang diatla teng, mme go tswa monkgo wa bosula go ene.

(112)

‘Ke dire eng ka ene, morena satane?’’ mowa o wa bosula wa botsa, ga a botsa jalo go ne go tla ledimone le lengwe, le nale moriri mmeleng otlhe le sefatlhego se se tshwanang le sa kolobe ya naga, la fitlha la mphamola le lone.

‘‘Mo iseng ko teneteng mo pelong ya molete- felo ko dilo tse di tshosang di tlholang di le mo matlhong a gaagwe ka nako yotlhe. Koo, o tla ithuta go mpitsa morena.’’

Ke ne ka gogelwa go ya felong go go lefifi-fifi ka latlhelwa mo sengweng se se tsididi le go nna lengola. Bathong, motho o kgona go utlwa jang serame le go sha ka nako e le nngwe? Ke ne ke sa itse. Fela molelo o ne o mphisa mmele, le diboko di ne di nyeuma mo godimo le go feta mo gare ga me. Medumo ya mengunonguno ya baswi e ne e tletse mo moyeng.

‘‘Oh Morena Jesu, ke eng ke le fano? Modimo wa tlhwatlhwa, ntlogele ke swe.’’ Ke kopa ka pitlagano le gotlhe go go mo go nna.

Ka ponyo ya leitlho ga nna lesedi mo felong le ke neng ke dutse mo go lone. Morena Jesu o ne a fitlha a ntsaa matsogong a gaagwe, mme ka yona nako eo ka bo ke setse ke fitlhile ko lapeng la me.

‘‘Morena Jesu wa tlhwatlhwa, o ne o le kae?’’ ka bua ke lela, dikeledi di tshologa marameng a me.

Morena Jesu a bua le nna ka lorato le bonolo a re, ‘‘ngwanaaka, molete wa molelo o teng, ke nnete. Fela o ne o sikitla o itse ka botlalo go fitlha o ikutlwela ka nama. 

(113)

Jaanong o itse nnete le gore go utlwala jang go latlhegela moleteng wa molelo. Jaanong o kgona go bolelela ba bangwe ka seo. Ke ne ke tshwanetse go go tlogela o feta mo maitemogelong ao, gore o kgone go itse kwa ntle ga pelaelo.’’

Ke ne ke lapile, maikutlo a me a le fa fatshe. Ka wela matsogong a ga Morena Jesu. Le fa a ne a mpusetsa maatla a me ke ne ke ikutlwa gore ke batla go fokwa ke phefo, ke tloge  ke ye kgakala thata le botlhe-  kgakala le Morena Jesu, kgakala le ba lelapa la me, kgakala le batho botlhe.

Matsatsi a a latelang ao ko gae ke fa ke lwala tota. Mowa wa me o ne o tlhoafetse thata le matlhotlha pelo a moleteng a dula ke a bona matlhong a me. Ga ne ga ntsaya malatsi a le mantsi pele ke fola ka botlalo.
